
ТАҚРИЗИ

муассисаи пешбар ба диссертатсияи Додарова Тобонбй Шерхоновна дар 
мавзуи « Мавзуъ ва хусусиятҳои бадеии ғазалиёти «Девони форсӣ»-и 
Алишери Навоӣ - Фонӣ» барои дарёфти дараҷаи илмии номзади илми 
филология аз рӯйи ихтисоси 10.01.01 - Адабиёти тоҷик; равобити адабӣ

Мутобиқати муҳтавои диссертатсия ба ихтисос ё соҳаи илм.
Диссертатсияи Додарова Тобонбӣ Шерхоновна дар мавзуи «Мавзуъ ва 

хусусиятҳои бадеии ғазалиёти «Девони форсӣ»-и Алишери Навоӣ - Фонӣ» ба 

банди 5-уми бахши «Соҳаҳои таҳқиқот»-и шиносномаи ихтисоси 10.01.01 

- Адабиёти тоҷик; равобити адабӣ мувофиқат мекунад.

Амир Низомиддин Алишери Навоӣ аз шахсиятҳои бонуфузи фарҳангию 

сиёсии асри XV ба шумор рафта, ҳамчун арбоби барҷастаи давлатӣ, 

эҷодкори тавоно ва сардафтари адабиёти классикии ӯзбек пазируфта 

шудааст. Адиб ва сиёсатмадори замон дар баробари аз улуми дастраси давр 

ҳамаҷониба баҳраҳои судманд бардоштану ба корҳои давлатӣ машғул 

гардидан, дар ҷодаи илму адаб ва фарҳанги туркизабонону форситаборон 

хидматҳои арзандаву назаррас ба анҷом расонидааст. Вай дар байни мардуми 

Осиёи Миёна ва хориҷ аз ин минтақа минҳайси адиби зуллисонайн шинохта 

шуда, дар эҷодиёти худ ба забони туркии ӯзбекӣ «Навоӣ» ва ба забони 

форсии тоҷикӣ «Фонӣ»-ро тахаллус ихтиёр карда буд.

Шинохт ва таъйиду таъйини арзишу аҳаммияти ғазалиёти «Девони 

форсӣ»-и Алишери Навоӣ - Фонӣ, татаббуоту мухтареоти эҷодкор дар 

гуфтани ғазали форсии тоҷикӣ, ки албатта, он ба ғазалиёти ӯзбекии ӯ низ 

бетаъсир нест, хусусиятҳои мавзуӣ, бадеӣ ва ҳунарии суханвар дар эҷоди 

ғазалҳои форсии тоҷикӣ, ки масъалаи меҳварии ин рисола аст, бешубҳа, 

қимати онҳоро аз диди назарӣ меафзояд. Шинохти ҳамаҷонибаи хусусиятҳои 

мавзуӣ, сохторӣ ва ғоявӣ-бадеии ғазалҳои адиб дар «Девони форсӣ», ки 

таҳкурсии мустаҳкаму боэътимод аз адабиёти форсии тоҷикӣ доранд, барои 

равшантар намудани робитаҳои адабии ду миллат низ бамаврид ҳисобида 
мешаванд.

Саҳми шахсии довталаб дар ҳалли масъалаи илмӣ ё коркарди 

проблемаи илмӣ бо арзёбии аҳаммияти он.

Мубрамиву зарурати таҳқиқ, дараҷаи омӯзиши он, вазифаи асосии 

масъалаҳои таҳқиқшаванда, навгониҳои таҳқиқ, моҳияти назарию 

амалии он, сохтори умумии кор, инчунин нуктаҳои асосии ба ҳимоя 

пешниҳодшаванда ва хулосаву натиҷагириҳои муаллиф саҳм ва нуқтаи 

назари хоси ӯро нисбат ба мавзуи таҳқиқ инъикос мекунанд. Саҳми 

шахсии муаллиф дар омӯзиши назария ва консепсияҳои муҳаққиқони 

ватанию хориҷӣ дар робита ба мавзуи баҳси диссертатсия, таҳлилу 

баррасии онҳо, омода намудани мақолаву суханрониҳо зоҳир мешавад. 

Муаллиф ба таҳқиқи масъалаи илмӣ аз методҳои адабиётшиносӣ 

истифода карда, равия ва ҷараёнҳои нави таҳқиқотии адабиётро ба 

эътибор гирифтааст.

Муаллиф дар рисола дар асоси усулҳои илмии таърихӣ-муқоисавӣ, 

шарҳи осори адабӣ, шинохти жанрҳои адабӣ, сохторшиносӣ ва таҳлили 

дохилиматнӣ бори аввал аст, ки сохту муҳтаво, хусусиятҳои умда ва 

фарқкунандаи хусусиятҳои мавзуӣ ва ғоявию бадеии ғазалиёти «Девони 

форсӣ»-и Алишери Навоӣ - Фониро дар асоси маъхазу сарчашмаҳои 

боэътимод мавриди таҳқиқ қарор гирифта, рӯзгору осор, дараҷаи омӯхта 

шудани фаъолияти шоир, навоишиносӣ, хусусан, ҷойгоҳи «Девони форсӣ»-и 

адибро дар миёни кулли эҷодиёташ ба тафсил таҳлил карда, ин нуктаро 

таъйид намудааст, ки бидуни омӯзиши амиқи «Девони форсӣ» наметавон 

хусусиятҳои мавзуӣ ва ғоявию бадеии ғазаллиёти Алишери Навоиро баррасӣ 
кард.

Аз ин сабаб, метавон бо ҷиддияти тамом таъкид кард, ки 

диссертатсияи аз ҷониби Додарова Тобонбӣ Шерхоновна анҷомёфта бо 

назардошти мушаххасоти тартиби баёни мавзуъ ва тарҳи мантиқан 

бонизоми бобу фаслҳо ва нуктаҳои муҳимми ҳимояшаванда қобили 

қабул мебошад.

Натиҷаҳои мушаххаси илмӣ, ки барои он ба довталаб додани дараҷаи 

илмии дархостшаванда мумкин аст.
Диссертатсияи Додарова Тобонбӣ Шерхоновна аз муқаддима, се боб, 

нуҳ фасл, панҷ зерфасл, хулоса, тавсияҳо оид ба истифодаи амалии 

натиҷаҳои таҳқиқ, рӯйхати адабиёт ва нашри таълифоти илмӣ дар мавзуи 

диссертатсия иборат буда, ҳар боб ба фаслҳои алоҳида ҷудо карда 

шудааст. Навгонии илмии таҳқиқ дар он зоҳир мегардад, ки диссертатсия 

нахустин таҳқиқоти ҷомеи ғазалиёти Алишери Навоӣ - Фонӣ дар 

адабиётшиносии тоҷик аст. Дар он бори нахуст тамоми ғазалиёти форсии 

тоҷикии Навоӣ - Фонӣ, ки дар «Девони форсӣ»-и ӯ ҷой доранд, мавриди 

омӯзишу пажуҳиш қарор гирифтааст. Ҳадафу тасмим бар он равона шудааст, 

ки мақому мартаба ва ҳунари ғазалсароии Алишери Навоӣ - Фонӣ ба забони 

форсии тоҷикӣ равшантар нишон дода шавад.

Дар диссертатсия аҳаммияти назарӣ ва амалии таҳқиқ дар 

асоснокӣ ва эътимоднокии илмӣ, дарку таҳлил ва арзёбии хусусиятҳои 

хоси тафаккури бадеӣ ва равшанӣ андохтан ба баъзе ҷанбаҳои яке аз 

масъалаҳои кам таҳқиқшудаи адабиёти классикии тоҷикии форсӣ, яъне 

ҳаматарафа баҳо додан ба ғазалиёти форсии тоҷикии Навоӣ - Фонӣ, ҷойгоҳи 

назираву татаббуъ дар ин ғазалҳо, таъсирпазирии адиби зуллисонайн аз 

адабиёти форсии тоҷикӣ ва дар ин замина навҷӯиву навгӯиҳои ӯ дар эҷоди 

ғазали форсии тоҷикӣ ва умуман, мавқеи «Девони форсӣ»-и мавсуф дар 

байни осори ӯзбекӣ ва форсӣ-тоҷикиаш нигаронида шуда, барои минбаъд 

шинохтану арҷгузорӣ ба Алишери Навоӣ чун шоири ғазалсаро мусоидат 

менамояд. Ҳамзамон, маводи таҳқиқ метавонад барои навиштани таърихи 

адабиёти форсии тоҷикӣ ва таърихи адабиёти ӯзбек, таърихи робитаҳои 

адабии миёни ин ду халқу фарҳанг, муайян сохтани таъсири адабиёти форсии 

тоҷикӣ дар рушду такомул ва сабки баёни адабиёти ӯзбек дар асри XV ва 

минбаъд дар мисоли «Девони форсӣ»-и Алишери Навоӣ - Фонӣ ва 

муаррифии мақоми суханвари зуллисонайн дар адабиёти форсии тоҷикӣ 

мусоидат намояд. Дар муқаддима мубрамияти мавзуъ, дараҷаи таҳқиқи 

мавзуъ, мақсаду вазифаҳои таҳқиқ, сарчашмаҳои таҳқиқ, объект ва предмети 

таҳқиқ, асосҳои назарӣ ва методологии таҳқиқ нишон дода шудааст. 

Ҳамчунин, сарчашмаҳои таҳқиқ, нуктаҳои асосии таҳқиқот, ки барои ҳимоя 

пешниҳод мегарданд, мушаххас карда шудааст.

Рисола дорои низоми муайяни илмӣ буда, тартиби таҳқиқи мавзуъ 
барои зина ба зина ҳал гардидани вазифаҳои ба миён гузошта ва ҳосил 

шудани тарҳи комили пажуҳиш мусоидат менамояд. Бобу фаслҳои кор 

паҳлуҳои гуногуни мавзуъро фаро гирифта, ба ҳам алоқамандии 
мантиқӣ доранд.

Боби аввали диссертатсия - «Алишери Навоӣ - Фонӣ ва «Девони 

форсӣ»-и ӯ» аз се фасл иборат буда, оид ба таҳқиқи навоишиносӣ дар 

Тоҷикистон, мухтасари ҳаёту эҷодиёти Алишери Навоӣ - Фонӣ, мавқеи 

«Девони форсӣ» дар байни осори ба ду забон таълифнамудаи адиб ва 

нашрҳои он баҳс менамояд. Фасли аввали боби аввал «Нигоҳе ба 

навоишиносӣ дар Тоҷикистон» унвон дорад. Қайд мешавад, ки 

навоишиносӣ як рукни адабиётшиносии тоҷик буда, ба он устод Садриддин 

Айнӣ бо мақолаҳо ва рисолаи худ «Алишери Навоӣ» ҳусни оғоз бахшидаст. 

Заҳмати устод Садриддин Айниро ҳатто метавон оғози навоишиносии 

равишманди сирф илмӣ на танҳо дар Тоҷикистон, балки дар Ӯзбекистон ва 

соири кишварҳо, монанди Афғонистону Эрон ва эронитаборону 

туркинажодон арзёбӣ намуд. Баъд аз устод Садриддин Айнӣ навоишиносӣ 

дар Тоҷикистон ривоҷи тоза ёфта, имрӯз ҳам идома дорад. Дар диссертатсия 

ба таври мукаммал омадааст, ки шуруъ аз заҳматҳои таъсиргузори

Садриддин Айнӣ навоишиносии тоҷик ба муносибати таҷдиди 500, 525 ва 

550-солагии бузургдошти ин адиби зуллисонайн зина ба зина доманаи васеъ 

паҳн намудаву идома дорад. Фасли дуюми боби якум - «Мухтасари рӯзгору 

осори Алишери Навоӣ - Фонӣ» оид ба ҳаёту эҷодиёти Амир Алишери 

Навоӣ, дар алоқамандӣ ба мавзуъ, таърихчаи омӯзишу андӯзиши мавсуф дар 

фарогирию азбар намудани забони форсии тоҷикӣ, вобаста ба тақозои ҳаёти 

сиёсию иҷтимоӣ ва адабию фарҳангии замон ва осори суханвари 

зуллисонайн ҳам ба забони модарияш - ӯзбекии қадим ва ҳам ба забони 

форсии тоҷикӣ баҳс мекунад, то маълум карда шавад, ки ӯ бо кадом роҳҳое 

ба фарҳанги форсии тоҷикӣ ворид шудааст ва «Девони форсӣ»-и худро ба 

майдони адабиёт баровардааст. Дар ин фасл қайд мешавад, ки ба шоирии 

Алишери Навоӣ пеш аз Мавлоно Ҷомӣ тағоҳояш Мирсаиди Кобулӣ ва 

Муҳаммадалии Ғарибӣ мусоидат намудаанд. Дар фасли сеюми боби аввали 

диссертатсия - «Мавқеи «Девони форсй»-и Алишери Навоӣ - Фонӣ дар 

эҷодиёти шоир ва чопҳои анҷомёфтаи он» дар бораи нусхаҳои хаттии ин 

девон дар ҷаҳон, ҳаҷм, ҷойгоҳи ин асари гуногунжанру пурмазмуни адиб ва 

сатҳи нашрҳои анҷомёфтаи он дар Ӯзбекистону Эрон ва Афғонистону 

Тоҷикистон баҳс рафтааст.

Боби дуюми диссертатсия «Суннат ва навоварӣ дар «Девони 

форсӣ»-и Алишери Навоӣ - Фонӣ» аз се фасл, фасли дуюм аз ду зерфасл, 

ки ба ҳамдигар алоқаи ногусастанӣ доранд, иборат аст.

Фасли аввали боби дуюм «Суннати ғазалсароӣ дар адабиёти форсии 

тоҷикй то асри XV» ном гирифтааст. Дар баробари беш аз 6000 байт будани 

девони мазкурро таъйид намудан, зимни ҷойгиршавии навъҳои шеърӣ дар 

бораи қасида, ғазал, мусаддас, марсия, муқаттаот, рубоиёт, таърихҳо, луғз ва 

муаммо ва сохту муҳтавои онҳо, ба ғайр аз ғазал, маълумоти мухтасар дода 

шудааст.

Илова бар ин, аз матни таҳиянамудаи Растохези Сончоракӣ маснавиеро 

дар ҳаҷми 37 байт ёдовар шудааст, ки он аз нигоҳи сохту маъно ба порае аз 

маснавиҳои суфиёна шабоҳат дошта, аз нигоҳи сабки нигориш қалами

Алишери Навои — Фониро намемонад, вале мансуб ба ин адиби зуллисонайн 

дониста мешавад.

Фасли дуюми боби дувум «Татаббуъ ва назирасароӣ дар «Девони 

форсӣ»-и Алишери Навоӣ - Фонй» ном дошта, дар заминаи 555 адади 

ғазали шоир, ки 4375 байтро ташкил медиҳанд, навишта шуда ва таъйид 

гардидааст, ки ғазалиёти адиб дар заминаи анъанаи ғазалсароии адабиёти 

классикии форсии тоҷикӣ эҷод гардидаву бо фарогирии навгониҳои фардии 

эҷодкор пайваста аст.

Дар зерфасли аввали фасли дуюми ин боб «Татаббуи Навоӣ - Фонӣ 

бар ғазали шоирони мозй» мавриди омӯзиши ҳаматарафа қарор гирифтааст. 

Шоир дар гуфтани ғазалҳои татаббуӣ ба шоироне пайравӣ кардааст, ки 

суханашон баланд ва гуфторашон, бо гузаштани вақти зиёд, дилписанду 

хотирмонанд. Инҳо Амир Хусрав, Ҳасани Деҳлавӣ, Саъдии Шерозӣ, Хоҷа 

Ҳофиз, Камоли Хуҷандӣ, Салмони Соваҷӣ ва Қосими Анвор мебошанд. Дар 

диссертатсия қайд шудааст, ки Навоӣ - Фонӣ бештар ба Хоҷа Ҳофиз пайравӣ 

намуда будааст. Дар зерфасли дуюми фасли дувуми боби дуюм - «Татаббуи 

Навой - Фонӣ бар ғазали шоирони муосираш» низ суханвари зуллисонайн 

ба ҳамон равияи татаббуъсароии худ сидқ варзида, ба ғазалҳои Мавлоно 

Ҷомӣ, Мир Вафоӣ, Шоҳии Сабзаворӣ, Мавлоно Котибӣ, Султон Ҳусайни 

Бойқаро, Ҳусайнии Ғӯрӣ, Сайфии Турк ва Мавлоно Коҳӣ ҷавоб гуфтааст. Ба 

ғазалҳои Ҷомӣ шогирд 57 ҷавоб гуфта, ба дигарон бо сармашқ кардани 1, 2 ё 

3 ғазал ҷавобияҳои арзанда сурудааст, ки асосан бо вазнҳои солими арузи 

тоҷик тааллуқ доранд. Дар фасли сеюми боби дуюм, ки «Ғазалҳои мухтареи 

Алишери Навой - Фонй дар «Девони форсӣ» ва сохту муҳтавои онҳо» 

унвон гирифтааст, вижагиҳои ғазалҳои ибтикорӣ ё мухтареи адиб то ҳадди 

имкон матраҳ гардидаанд. Дар ғазалиёти мухтареи Алишери Навоӣ - Фонӣ 

матлаъ, мақтаъ ё истифодаи тахаллус ва вазну қофия низ аз муҳиммотанд, ки 

узви таркибии композитсионии онҳоро ташкил дода, ҳамзамон, ба мазмуну 

муҳтавои ғазал бетаъсир намондаанд. Аз 150 ғазали мухтареи шоир 100 ғазал 

бо радиф суруда шудаанд. Мавзуи ин гурӯҳи ғазалиёти шоир аз тараннуми 

фасли баҳору зебоиҳои нотакрори он, ишқи пок, нози ёру шикваи ошиқ, 

нобаробариҳои рӯзгор, ғами ҳиҷрону шодии дидор, қаноат кардан, риндию 

боданӯшӣ, дарди бечорагону дардмандонро гуфтану дасти онҳоро гирифтан 

ва ғайра иборат буда, ба симои ғиноии офаридаи шоир тавъам афтодаанд.

Боби сеюми диссертатсия «Мавзуъ, сохт ва хусусиятҳои сабкию 

бадеии ғазалиёти «Девони форсӣ»-и Алишери Навоӣ - Фонй» унвон 

дошта, аз се фасл фароҳам омадааст. Фасли аввали боби сеюм «Мавзуъ ва 

мундариҷаи ғазалиёти «Девони форсӣ»-и Алишери Навоӣ - Фонй» ном 

дорад. Таҳқиқи маҳорати суханофаринӣ ва сабку ҳунари шоирии Алишери 

Навоӣ - Фонӣ дар «Девони форсӣ» бидуни таваҷҷуҳ ба мактаби ғазалсароёни 

гузаштаи адабиёти форсии тоҷикӣ амри муҳол мебошад. Муаллиф инро дар 

татаббуоти ӯ равшан таъкид карда, мухтареоташро низ тақвиятбахшандаи 

андешаи хеш номидааст. «Девони форсӣ»-и Алишери Навоӣ - Фонӣ 

баёнгари он аст, ки вай ба сифати як шоири ҷӯянда ва дорои завқи баланди 

эҷодӣ аз ашъори шоирони гузаштаи адабиёти форсии тоҷикӣ, монанди устод 

Рӯдакӣ, Ҳаким Фирдавсӣ, Масъуди Саъди Салмон, Низомии Ганҷавӣ, Амир 

Хусрав, Ҳасани Деҳлавӣ, Саъдии Шерозӣ, Хоҷа Ҳофиз, Камоли Хуҷандӣ, 

Қосими Анвор, Мавлоно Котибӣ, Мавлоно Абдурраҳмони Ҷомӣ, Амир 

Суҳайлӣ, Мир Вафоӣ, Соҳиби Балхӣ ва дигарон на танҳо бархурдор буд, 

балки бо онҳо сабқат карда, дар пайравӣ аз эҷодиёти онҳо, бахусус, 

ғазалиёташон ғазалҳо эҷод намудааст. Фасли дуюми боби сеюм «Сохти 

ғазалиёти «Девони форсй»-и Алишери Навой - Фонй» унвон дошта, пеш 

аз ҳама, таъкид шуда, ки дар ғазалиёти шоир матлау мақтаъ, ҳусни тахаллус, 

авзон ва қофияву дар зарурат радиф аз муҳиммотеанд, ки узви таркибии 

композитсионии ҳар ғазалро ташкил дода, дар ин замина ба муҳтавои ғазал 

бетаъсир нестанд. Пеш аз оид ба таркиби ғазалҳои Алишери Навоӣ - Фонӣ 

сухан гуфтан, муаллиф дар заминаи назарияпардозони каломи бадеъ, 

монанди Шамс Қайси Розӣ, Ҳусайн Воизи Кошифӣ, Атоуллоҳи Ҳусайнӣ, 

Қабул Муҳаммад ва дигарон доир ба қофия, радиф ва ҳаҷми ғазал аз рӯйи 

миқдори абёт андешаҳои ҷамъбастӣ ба миён гузоштааст. Фасли сеюми боби 

сеюм - «Хусусиятҳои сабкию бадеии ғазалиёти «Девони форсӣ»-и 

Алишери Навоӣ - Фонӣ» аз се зерфасл иборат аст. Зерфасли якуми фасли 

сеюми ин боб ба пажуҳиши масъалаи сабки эҷодии шоир бахшида шуда, 

инро бидуни ба ҳисоб гирифтани мактаби ғазалсароёни гузаштаи адабиёти 

форсии тоҷикӣ баҳо додан ғаириимкон мебошад. Дар ин росто шоири 

зуллисонайн аз чаҳор унсури шеър: мазмун, сухан, санъат ва тахайюл 

моҳирона истифода намудааст. Зерфасли дуюм «Корбурди санъатҳои 

бадей» ном дорад. Алишери Навоӣ - Фонӣ ҳам дар ғазалҳои татаббуияш ва 

ҳам дар ғазалҳои ибтикорию мухтареаш кӯшиш намудааст, ки дар баробари 

забону ҳусни баён аз санъатҳои бадеии маънавию лафзӣ, ки хоси асосии 

осори манзум аст, бамаврид истифода намояд ва дар гуфтани ғазал аз 

санъатҳои бадеии тавсиф, ташбеҳ, истиора, киноя, талмеҳ, такрор, суолу 

ҷавоб ва ғайра устокорона кор бигирад. Дар ҳар ду маврид шоир асосан 

пойбанди ғазалсароёни пешини адабиёти форсии тоҷикӣ бошад ҳам, ҳам 

ғазалиёти татаббуӣ ва ҳам ғазалҳои ибтикорияшро бо тозаёфтҳои маънавӣ 

перостааст. Зерфасли сеюм - «Номвожаҳои нуҷумӣ дар ғазалиёти «Девони 

форсй» ҳамчун ҳунари шоирй» пажуҳиши хурде дар атрофи номвожаҳои 

нуҷумӣ дар ғазалиёти форсии тоҷикии Алишери Навоӣ - Фонӣ мебошад. Бо 

ин таъкид гардидааст, ки адиб вожаҳои Осмон, Замин, Кайвон, Офтоб, Моҳ, 

Зуҳал, Зуҳра, Муштарӣ, Суҳайл, Парвин, Уторид, Фалак барин номҳоро, ки 

маншаи луғавию маъноӣ доранд, мавриди истифодаи бадеӣ қарор дода, онҳо 

забони осори бадеиро ғанӣ ва ҳунари маъниофарии эҷодкорро афзудаанд.

Дар баробари дастовардҳо дар диссертатсия баъзе камбудиҳои 
ҷузъӣ низ ба мушоҳида мерасанд, ки ислоҳи онҳо боиси беҳбуди ҳусни 
таҳқиқ хоҳанд гардид:

1. Дар муқаддимаи диссертатсия қисман нусхаҳои хаттии ашъори шоир 

сарфи назар шудааст.
2. Ба андешаи мо, агар муаллиф қисмати тавсияҳо оид ба истифодаи 

амалии натиҷаи таҳқиқро пурраю мукаммалтар ва фарохтар нишон медод, 

беҳтар мебуд.

3. Дар диссертатсия қисман хатоҳои услубӣ, имлоӣ ва техникӣ, ки ба 
Қоидаи нави имлои забони тоҷикӣ тоҷикӣ мувофиқ нестанд, мушоҳида 
мешаванд.

4. Дар баъзе саҳифаҳои диссертатсия муаллиф аз иқтибосоти пай дар пай 
(саҳ. 19, 21, 28, 35, 117, 149) истифода мебарад, ки андаке ба ҳусни таҳлил, 
муҳокима ва хулосабарорӣ халал ворид месозанд.
5. Дар рӯйхати адабиёт манбаъҳои интернетии истифодашуда низ зикр 
мегардиданд, беҳтар мебуд.

Камбудиҳои зикршуда ба ҳеҷ ваҷҳ ҳусни рисоларо кам намекунанд 
ва ислоҳи онҳо боиси беҳбуди кор мегардад.

Мазмун ва муҳтавои диссертатсия бо автореферат, ки бо забонҳои 

тоҷикӣ ва русӣ таълиф гардидааст, мувофиқати комил дошта, муҳтавои 

асосии диссертатсия дар 10 мақолаи муаллиф, аз ҷумла 6 мақола дар 

маҷаллаҳои илмии тақризшавандаи КОА-и назди Президенти Ҷумҳурии 

Тоҷикистон инъикос ёфтаанд.

Аннотатсияи диссертатсия, ки бо забонҳои тоҷикӣ, русӣ ва англисӣ 

дар охири автореферати диссертатсия оварда шудаанд, моҳияти илмии 

диссертатсияи мазкурро ба таври фишурда инъикос менамоянд.

Мутобиқати тахассуси илмии довталаб ба дараҷаи илмӣ.

Диссертатсияи Додарова Тобонбӣ Шерхоновна дар мавзуи 

«Мавзуъ ва хусусиятҳои бадеии ғазалиёти «Девони форсӣ»-и Алишери 

Навоӣ - Фонӣ» тадқиқоти пурра анҷомёфтаи илмӣ буда, ба талаботи 

бандҳои 31-37-и Тартиби додани дараҷаҳои илмӣ, ки бо Қарори 

Ҳукумати Ҷумҳурии Тоҷикистон аз 30-юми июни соли 2021, таҳти № 267 

тасдиқ шудааст, комилан мувофиқ мебошад ва муаллифи он шоистаи 

дарёфти дараҷаи илмии номзади илми филология, аз рӯи ихтисоси 

10.01.01 - Адабиёти тоҷик; равобити адабӣ мебошад.

Тақриз дар ҷаласаи кафедраи назария ва таърихи адабиёти 

Донишгоҳи байналмилалии забонҳои хориҷии Тоҷикистон ба номи 

Сотим Улуғзода аз 25-уми январи соли 2024, суратҷаласаи № 6 муҳокима 

ва тасдиқ гардид. Дар ҷаласаи кафедра иштирок дошт: 18 нафар. 

Натиҷаи овоздиҳӣ: «тарафдор» - 18 нафар, «зид» - нест, «бетараф» - 
нест.

Раиси ҷаласа:
номзади илми филология, дотсент, 
мудири кафедраи назария ва таърихи адабиёти 
Донишгоҳи байналмилалии забонҳои хориҷии р _ 
Тоҷикистон ба номи Сотим Улуғзода л Шамсов Н. С.

Эксперт:
доктори илми филология, профессори
кафедраи назария ва таърихи адабиёти
Донишгоҳи байналмилалии забонҳои хориҷии
Тоҷикистон ба номи Сотим Улуғзода Давлатбеков Л. М.

Котиби илмии ҷаласа:
номзади илми филология, дотсенти
кафедраи назария ва таърихи адабиёти 
Донишгоҳи байналмилалии забонҳои хориҷии 
Тоҷикистон ба номи Сотим Улуғзода Олимй X. Ҳ.

Имзоҳои н.и.ф. Н. С. Шамсов, д.и. 
ва н.и.ф. X. Ҳ. Олимиро тасдиқ мек 
Сардори раёсати кадрҳо ва корҳо

влатбеков

к)супова Б. Ғ.

РАЁСАТИ
ХВДРҲО

ДБЗХТ ба номи Сотим Улуғзода ва ко р
МАХСУС

734019, ш. Душанбе, кӯчаи Ф. Муҳам 
Тел: (+992 37) 232-50-00;
Е-шай: 8Йат8ОУ1960@таП.гп 

«29»-уми январи соли 2024.

